
Flutningsaðili:	Stjórn FRÍ
Kynnt af:     	Frey Ólafssyni 

TILLAGA AÐ
Reglugerð nr. 15 um Aga- og siðanefnd
65. Frjálsíþróttaþing, haldið í Skógarseli í Reykjavík 10. og 11. apríl, samþykkir neðangreinda tillögu að nýrri reglugerð um aga- og siðanefnd og hennar störf sem hljóði svo:

Inngangur
Reglugerð þessi tekur til skipulags og starfa aganefndar FRÍ, um hennar störf og valdsvið.

1. Hlutverk nefndar

Hlutverk Aga- og siðanefndar FRÍ er að framfylgja aga- og siðareglum FRÍ sem eru í gildi  hverju sinni og getur nefndin haft frumkvæði að því að taka upp mikilvæg mál sem slíkt varðar. Einnig tekur nefndin til umfjöllunar álitaefni sem til hennar er vísað. Nefndin skal hafa eftirlit með því að úrskurðir hennar og viðurlög komi til framkvæmda og séu virt af hlutaðeigendi.

Nefndin fer með lögsögu yfir brotum á siðareglum FRÍ, einkum greinum 1–8 þeirra, sem og öðrum aga- og siðaákvæðum sem stjórn FRÍ setur.

Aga- og siðanefnd fer árlega yfir aga- og siðareglur FRÍ og sendir tillögur um breytingar til stjórnar FRÍ. Nefndin skal koma saman að minnsta kosti einu sinni á ári en að öðru leyti hittist nefndin eftir þörfum. Nefndin sendir stjórn FRÍ fundargerðir um fundi sína og í lok hvers starfstímabils skilar nefndin skýrslu um starf sitt til stjórnar FRÍ. Í skýrslu nefndarinnar skal jafnframt koma fram tölfræði um fjölda mála, tegund þeirra og niðurstöður.

2. Samsetning nefndar

Aga- og siðanefnd er skipuð þremur aðilum sem kjörnir eru á þingi FRÍ, þar af einum formanni sem fer fyrir nefndinni. Formaður boðar til funda og stýrir störfum nefndarinnar. Formaður getur tekið bráðabirgðaákvarðanir um málsmeðferð milli funda, en slíkar ákvarðanir skulu staðfestar á næsta fundi nefndarinnar.

Nefndin er ályktunarbær þegar tveir af þremur nefndarmönnum eru mættir. Ákvarðanir eru teknar með einföldum meirihluta.

Aga- og siðanefnd hefur það hlutverk að kanna málavexti þeirra mála sem vísað er til nefndarinnar og getur kallað hlutaðeigandi aðila til fundar við sig. Nefndin getur á sama hátt kallað eftir gögnum frá hlutaðeigandi aðilum og stjórn FRÍ. 

Nefndarmenn eru bundnir þagnarskyldu um öll mál sem þeir komast að vegna starfa sinna í nefndinni. Þagnarskyldan heldur gildi sínu eftir að nefndarmaður lætur af störfum.

3. Skýrsluskil
Nefndinni er skylt að skila skriflegri skýrslu til stjórnar FRÍ um hvert það mál sem kemur inn á borð nefndarinnar.

Eftirfarandi atriði skulu koma fram í skýrslu siðanefndar:
• Hvernig kom málið inn á borð Aga- og siðanefndar.
• Hverjir eru málavextir.
• Hvernig vann Aga- og siðarnefnd með málið.
• Hver er niðurstaða Aga- og siðarnefndar,
o Nefndin rökstyður niðurstöðu sína.

Skýrslu skal skila til stjórnar FRÍ. Skýrsla nefndarinnar er trúnaðarmál.

4. Úrskurðir, málsmeðferð og úrræði
Aga- og siðanefnd getur komist að þeirri niðurstöðu að mál sé of alvarlegt til að fjallað sé um það innan hreyfingarinnar og vísað því beint til viðeigandi yfirvalda, lögreglu og/eða barnaverndarnefndar eftir atvikum, í samráði við málsaðila. Nefndin skal ávallt fara í einu og öllu eftir barnaverndarlögum við úrvinnslu mála.

Varði mál barn yngra en 18 ára skal nefndin hefja meðferð tafarlaust og tilkynna barnaverndarnefnd án þess að bíða samráðs við málsaðila.

Nefndin leitast við að ljúka meðferð máls og skila skýrslu til stjórnar innan sex vikna frá því að mál barst nefndinni, nema sérstakar ástæður mæli gegn því.

Nefnd ber að gefa aðilum máls eðlilegan frest til að koma á framfæri
sjónarmiðum sínum og skýringum. 

Úrræði sem Aga- og siðanefnd getur beitt eru eftirfarandi:
Nefndin getur lagt til eftirfarandi niðurstöður til stjórnar FRÍ. 
· Láta málið niður falla.
· Leiða málsaðila saman til að leita sátta þar sem það á við.
· Vísa máli til viðeigandi yfirvalda.
· Leggja fram tillögur til stjórnar FRÍ um að viðurlögum sé beitt svo sem heimild er til skv. lögum FRÍ.
· Þegar nefndin leggur til viðurlög skal hún vísa í viðurlagagrein laga FRÍ og tilgreina nákvæmlega hvaða viðurlög hún leggur til og rökstyðja val sitt.
· Nefndin getur lagt til við stjórn FRÍ að einstaklingi verði vikið tímabundið frá starfi, keppni eða öðrum hlutverkum á meðan mál er til rannsóknar, sbr. viðurlagagrein laga FRÍ

Stjórn FRÍ skal taka afstöðu til tillagna nefndarinnar innan fjögurra vikna frá því skýrsla barst.

5. Innsend erindi
Öllum er heimilt að leita úrskurðar Aga- og siðanefndar FRÍ vegna mála er varða
frjálsíþróttahreyfinguna.

Kærur skulu berast nefndinni innan þriggja ára frá því atvik átti sér stað. Varði kæra atvik sem refsidómur hefur fallið um gildir þó lengri frestur.

Innsend erindi, eða kæra til nefndar verður að vera skrifleg og innihalda að lágmarki: nafn og samband kæranda, lýsingu á málsatvikum, tilvísun í þær reglur sem taldar eru brotnar, og þær kröfur sem gerðar eru.

Þó er heimilt að senda nafnlausa tilkynningu til nefndarinnar. Nefndin metur hvort slík tilkynning gefi nægar upplýsingar til að réttlæta formlega meðferð máls.

Sá sem leggur fram erindi eða kæru í góðri trú skal ekki sæta neinum neikvæðum afleiðingum af þeim sökum, hvort sem er innan félags síns eða á vettvangi FRÍ.

6. Hæfi 
Nefndarmaður sem á persónulegra hagsmuna að gæta í máli, eða er í nánum tengslum við aðila máls, skal víkja sæti við meðferð þess máls. Formaður tekur ákvörðun um hæfi ef upp kemur vafi.

7. Birting úrskurða
Stjórn FRÍ ákveður, að fengnum tillögum nefndarinnar, hvort úrskurður skuli birtur opinberlega á heimasíðu sambandsins, að teknu tilliti til friðhelgi málsaðila.

Nefndin skal tilkynna aðilum máls um niðurstöðu skriflega. 

Úrskurðir skulu geymdir í gagnasafni FRÍ.

8. Málskot
Úrskurðum Aga - og siðanefndar er heimilt að skjóta til dómstóla ÍSÍ.

Greinargerð
Hér er um að ræða nýja mikilvæga reglugerð fyrir nýja nefnd, sem og fyrir hreyfinguna alla að horfa til hvernig unnið er með aga- og siðamál.

